
IQTISODIY O‘SISH VA EKOLOGIK 
BARQARORLIKNI TA’MINLASHDA 

Annotatsiya. Mazkur maqolada iqtisodiy oʻsish va ekologik barqarorlikni taʼminlashda yashil fiskal 
siyosatni rivojlantirishning xalqaro tajribasi tahlil qilingan. Tadqiqotda davlatlar iqtisodiy rivojlanish 
darajasiga koʻra rivojlangan (Shvetsiya, Daniya, Finlyandiya, AQSH) va rivojlanayotgan (Qozogʻiston) 
guruhlarga ajratilib, ularning uglerod soligʻi, emissiyalar savdosi tizimi, transport, plastik paket va 
poligon soliqlari borasidagi tajribasi qiyoslangan. Tahlil natijalariga koʻra, yashil fiskal instrumentlarning 
samaradorligi ularning turiga emas, balki soliq daromadlarini qayta yoʻnaltirish dizayni, institutsional 
tayyorgarlik va isteʼmolchiga toʻgʻridan-toʻgʻri fiskal signal yetkazilishiga bogʻliq ekanligi aniqlandi. Maqola 
natijalari Oʻzbekistonda yashil fiskal siyosat mexanizmlarini takomillashtirish boʻyicha amaliy tavsiyalar 
ishlab chiqishga xizmat qiladi.

Kalit soʻzlar: yashil fiskal siyosat, uglerod soligʻi, ekologik soliqlar, emissiyalar savdosi tizimi, dekupling 
(ajralish), poligon soligʻi.

Аннотация. В статье проанализирован международный опыт развития зеленой фискальной 
политики в обеспечении экономического роста и экологической устойчивости. В исследовании страны 
классифицированы по уровню экономического развития на развитые (Швеция, Дания, Финляндия, США) 
и развивающиеся (Казахстан), а также проведено сравнительное исследование их опыта применения 
углеродного налога, системы торговли выбросами, транспортного налога, налога на пластиковые пакеты и 
налога на захоронение отходов. Результаты анализа показали, что эффективность инструментов зеленой 
фискальной политики определяется не столько их видом, сколько механизмом перераспределения 
налоговых поступлений, институциональной готовностью и обеспечением прямого фискального 
сигнала для потребителей. Полученные результаты могут быть использованы при совершенствовании 
механизмов зеленой фискальной политики в Республике Узбекистан.

Ключевые слова: зеленая фискальная политика, углеродный налог, экологические налоги, система 
торговли выбросами, декаплинг (разделение), налог на захоронение отходов.

Abstract. This article analyzes international experience in developing green fiscal policy to promote 
economic growth and environmental sustainability. The study classifies countries into developed (Sweden, 
Denmark, Finland, and the United States) and developing (Kazakhstan) groups based on their level of economic 
development and compares their experience with carbon taxation, emissions trading systems, transport taxes, 
plastic bag taxes, and landfill taxes. The findings indicate that the effectiveness of green fiscal instruments 
depends not on the type of instrument itself but on the design of revenue recycling, institutional readiness, and 
the delivery of direct fiscal signals to consumers. The results provide practical recommendations for improving 
green fiscal policy mechanisms in Uzbekistan.

Keywords: green fiscal policy, carbon tax, environmental taxes, emissions trading system (ETS), 
decoupling, landfill tax.

K I R I S H
Zamonaviy iqtisodiy taraqqiyot sharoitida iqtisodiy o‘sish va ekologik barqarorlikni bir vaqtning o‘zida 

ta’minlash dolzarb ilmiy-amaliy muammoga aylanmoqda. Ushbu muvozanatni ta’minlashning eng samarali 
vositalaridan biri sifatida yashil fiskal siyosat, xususan, ekologik soliqlar, subsidiyalar va bozor asosidagi tartibga 
soluvchi mexanizmlar e’tirof etilmoqda. Jahon tajribasi shuni ko‘rsatadiki, yashil fiskal instrumentlarni qo‘llash 
amaliyoti mamlakatlarning iqtisodiy rivojlanish darajasi, institutsional salohiyati va siyosiy sharoitlariga qarab 
sezilarli darajada farqlanadi. Shu sababli uni yagona mezon asosida baholash yoki barcha davlatlar uchun bir 
xil model sifatida talqin etish ilmiy jihatdan asoslanmagan bo‘ladi.

M A V Z U G A  O I D  A D A B I Y O T L A R  S H A R H I
Yashil fiskal siyosat samaradorligini xalqaro miqyosda baholashga bag‘ishlangan tadqiqotlar ancha 

xilma-xil bo‘lib, ular turli davlatlar va turli instrumentlar misolida olib borilgan. Uglerod solig‘ining iqtisodiy 
o‘sishga ta’sirini o‘rganishda Julius Andersson (2019) tomonidan Shvetsiya misolida qo‘llanilgan sintetik 
kontrol usuli alohida ahamiyatga ega bo‘lib, u uglerod solig‘ining transport sektoridagi chiqindilarni 
sezilarli darajada kamaytirgani, biroq mamlakatning real yalpi ichki mahsuloti o‘sishiga salbiy ta’sir 
ko‘rsatmaganini isbotlagan [1]. Bu natija adabiyotlarda “mutlaq ajralish” (absolute decoupling) hodisasi 
sifatida talqin etiladi.

Shved va fin modellari o‘rtasidagi tafovutni Carl va Fedor (2016) tadqiqoti ochib beradi: mualliflar uglerod 
solig‘i daromadlarining qayta taqsimlanish dizayni, ya’ni ularning yashil investitsiyalarga yoki umumiy daromad 
solig‘ini kamaytirishga yo‘naltirilishi instrumentning ekologik va iqtisodiy samaradorligini belgilovchi asosiy omil 
ekanligini asoslab bergan [2].

Transport vositalarini soliqqa tortish mavzusida Mónica Meireles, Margarita Robaina va Daniel 
Magueta (2021) O‘rtayer dengizi davlatlari misolida CO2 asosidagi ro‘yxatga olish va yillik transport 
soliqlarining farqli samaradorligini FMOLS, DOLS va ARDL usullari yordamida isbotlagan [3]. Yevropa 
Ittifoqida transport sektorining umumiy CO2 chiqindisidagi ulushi Transport & Environment (2018) 
tomonidan alohida qayd etilgan [4]. Kok (2015) Niderlandiya misolida CO2 asosidagi soliq imtiyozlarining 
amaliy samarasini o‘rgangan [6], Gass, Schmidt va Schmid (2014) esa iste’molchi xulq-atvoridagi narx 
sezgirligi omillarini tahlil qilgan [5]. Bundan farqli o‘laroq, Prateek Bansal va Rubal Dua (2022) Xitoy va 
Hindiston misolida narx elastikligining pastligi sababli faqat fiskal vositalarning yetarli emasligini ko‘rsatgan 
[7], Karplus va boshqalar (2013) esa fiskal vositalarni ta’minot tarafidagi standartlar bilan uyg‘unlashtirish 
zarurligini asoslagan [8].

Chiqindi sohasidagi ekologik soliqlar borasida Frank Convery, Simon McDonnell va Susana Ferreira (2007) 
hamda Dikgang, Leiman va Visser (2012) plastik paket solig‘ining ikki xil institutsional muhitdagi (Irlandiya va 
Janubiy Afrika) natijalarini qiyoslagan [9, 10]. Poligon soliqlari bo‘yicha esa Thornton Matheson (2019), Jordi 
Jofre-Monseny va Pilar Sorribas-Navarro (2024) hamda Adrian Martin va Ian Scott (2003) tadqiqotlari muhim 
empirik asos yaratadi [11, 12, 13].

T A D Q I Q O T  M E T O D O L O G I YA S I
Tadqiqotda qiyosiy-tahliliy metod asosiy uslub sifatida qo‘llanildi. Dastlab xorijiy davlatlar iqtisodiy 

rivojlanish darajasi va yashil fiskal siyosatni amalga oshirish xususiyatlariga ko‘ra ikki guruhga — rivojlangan 
va rivojlanayotgan davlatlarga — ajratildi. Har bir guruh doirasida uglerod solig‘i va emissiyalar savdosi tizimi 
kabi keng qamrovli instrumentlar, so‘ngra transport, plastik paket va poligon soliqlari kabi tor toifadagi ekologik 
soliqlar alohida tahlil qilindi.

T A H L I L  V A  N A T I J A L A R 
Rivojlangan va rivojlanayotgan davlatlarning tipologik xususiyatlari
Xorijiy tajribani tizimli tahlil qilish maqsadida davlatlar iqtisodiy rivojlanish darajasi va yashil fiskal 

siyosatni amalga oshirish xususiyatlariga ko‘ra ikki guruhga ajratildi. Birinchi guruhga iqtisodiy o‘sish va 
ekologik barqarorlikni uyg‘un holda ta’minlashda yuqori natijalarga erishgan hamda boshqa davlatlar uchun 
ilg‘or tajriba sifatida e’tirof etiladigan rivojlangan mamlakatlar, ikkinchi guruhga esa O‘zbekistonning iqtisodiy 
rivojlanish xususiyatlari va institutsional sharoitlariga nisbatan yaqin bo‘lgan rivojlanayotgan mamlakatlar 
kiritildi (1-jadval).

1-jadval
Yashil fiskal siyosatni qo‘llash darajasiga ko‘ra rivojlangan va 

rivojlanayotgan davlatlar guruhlarining o‘ziga xos xususiyatlari

RIVOJLANGAN DAVLATLAR (yetuk model) RIVOJLANAYOTGAN DAVLATLAR (shakllanish 
bosqichidagi model)

1. Yashil fiskal siyosati uzoq muddatli strategiya asosida 
izchil yuritiladi.

1. Yashil fiskal siyosat hali shakllanish bosqichida bo‘lib, 
vositalar bosqichma-bosqich joriy etiladi.

2. Uglerod soliqlari, ekologik soliqlar va yashil subsidiyalar 
keng qo‘llaniladi.

2. Ekologik soliqlar cheklangan bo‘lib, asosan subsidiyalar 
va sinov (pilot) loyihalari ishlatiladi.

3. Soliqlardan tushgan mablag‘ yashil texnologiyalar va 
qayta tiklanuvchi energiyaga yo‘naltiriladi.

3. Yashil fiskal siyosatdan asosiy maqsad: byudjet 
daromadini yig‘ish va ekologik barqarorlikka erishish.

4. Yashil siyosat ongli, ichki ehtiyojdan kelib chiqib 
o‘tkaziladi.

4. Yashil siyosat ko‘pincha tashqi talab va majburiyat 
ta’sirida joriy etiladi.

5. Iqtisodiy o‘sish emissiyalardan ajraladi (decoupling), 
soliq siyosati raqobatbardoshlikka deyarli zarar bermaydi.

5. Yashil fiskal vositalarning samaradorligi past bo‘lib, 
raqobatbardoshlikka salbiy ta’sir xavfi yuqori.

6. Mustahkam huquqiy va institutsional tizim fiskal siyosat 
samaradorligini ta’minlaydi.

6. Institutsional salohiyat va moliyaviy resurslar 
yetishmasligi yashil fiskal siyosatni sekinlashtiradi.

Rivojlangan va rivojlanayotgan davlatlarning tipologik xususiyatlari
Xorijiy tajribani tizimli tahlil qilish maqsadida davlatlar iqtisodiy rivojlanish darajasi va yashil fiskal siyosatni 

amalga oshirish xususiyatlariga ko‘ra ikki guruhga ajratildi. Birinchi guruhga iqtisodiy o‘sish va ekologik 
barqarorlikni uyg‘un ta’minlashda yuqori natijalarga erishgan hamda boshqa davlatlar uchun ilg‘or tajriba 
sifatida e’tirof etiladigan rivojlangan mamlakatlar, ikkinchi guruhga esa O‘zbekistonning iqtisodiy rivojlanish 
xususiyatlari va institutsional sharoitlariga nisbatan yaqin bo‘lgan rivojlanayotgan mamlakatlar kiritildi. Ikki 
guruhning o‘ziga xos xususiyatlari 1-jadvalda umumlashtirilgan.

Jadvaldan ko‘rinib turibdiki, rivojlangan davlatlarda yashil fiskal siyosat uzoq muddatli strategiya asosida 
izchil yuritilib, undan tushgan mablag‘lar yashil texnologiyalarga yo‘naltiriladi va bu iqtisodiy o‘sishning 
emissiyalardan ajralishiga (decoupling) olib keladi. Rivojlanayotgan davlatlarda esa institutsional salohiyat va 
moliyaviy resurslarning cheklanganligi sababli yashil fiskal siyosat hali shakllanish bosqichida bo‘lib, asosan 
subsidiyalar va pilot loyihalarga tayaniladi.

Uglerod solig‘i tajribasi: Shvetsiya, Finlyandiya va Daniya misolida
Skandinaviya mamlakatlari — Shvetsiya, Daniya va Finlyandiya — uglerod solig‘ini 1990-yillarning 

boshida joriy etgan dastlabki davlatlar bo‘lib, ularning o‘ttiz yildan ortiq amaliyoti bunday vositaning real iqtisodiy 
oqibatlarini baholash uchun noyob empirik asos beradi. Shvetsiya o‘zining uglerod solig‘ini 1991-yilda joriy 
etib, dastlab differensiyalangan stavkalar tizimini qabul qildi: isitish uchun yoqilg‘i ishlatuvchi sanoat tarmoqlari 
uchun pasaytirilgan, qolgan sektorlar uchun esa yuqoriroq stavka belgilandi. Vaqt o‘tishi bilan pasaytirilgan 
stavka bosqichma-bosqich bekor qilinib, 2018-yilga kelib barcha sektorlar yagona stavka ostida birlashtirildi. 
Soliq stavkasi 1991-yildagi har bir tonna uchun taxminan 25 AQSh dollaridan 2023-yilga kelib 125 AQSh 
dollarigacha bosqichma-bosqich oshib bordi. Andersson (2019) sintetik kontrol usuliga asoslangan tadqiqotida 
Shvetsiyaning uglerod solig‘i chiqindilarning sezilarli darajada kamayishiga olib kelgan bo‘lsa-da, mamlakatning 
real yalpi ichki mahsuloti o‘sishda davom etganini isbotlagan — bu esa yashil fiskal siyosatdagi mutlaq ajralish 
hodisasining amaliy dalili sifatida qaraladi [1].

Finlyandiya uglerod solig‘ini dunyoda birinchi bo‘lib, 1990-yilning yanvarida joriy etgan. Dastlab stavka 
har bir tonna CO2 ekvivalenti uchun 1,12 AQSh dollarini tashkil etgan bo‘lib, 2013-yilga kelib uglerod va 
energiya soliqlarining gibrid modeliga aylanib, 18,05 dollarga, 2023-yildan 93,02 dollargacha oshib, 2024-
yilda 62 dollargacha pasaytirilgan. Biroq Finlyandiya modeli daromadlarni qayta yo‘naltirish dizayni bo‘yicha 
Shvetsiyadan farq qiladi: Finlyandiyada uglerod solig‘idan tushgan daromad alohida ajratilmasdan, davlat 
budjeti doirasida taqsimlanadi va uning bir qismi daromad soliqlarini qoplashga yo‘naltiriladi (soliq almashtirish 
modeli). Carl va Fedor (2016) ta’kidlashicha, bunday yondashuv to‘g‘ridan-to‘g‘ri ekologik investitsiyalar uchun 
mavjud resurslarni cheklaydi — masalan, 2013-yilda Finlyandiyaning uglerod solig‘i daromadining hech qaysi 
qismi yashil subsidiyalarga ajratilmagan, Shvetsiyada esa, aksincha, soliq daromadlari qayta tiklanuvchi 
energetika sektorlarini bevosita qo‘llab-quvvatlaydi [2]. Demak, Finlyandiya va Shvetsiya bir xil instrumentni 
deyarli bir vaqtda joriy etgan bo‘lsa-da, ularning farqli natijalari instrumentning o‘zi emas, balki daromadlarni 
qayta yo‘naltirish dizayni hal qiluvchi omil ekanligini ko‘rsatadi.

Daniya 1992-yilda o‘z uglerod solig‘ini fossil yoqilg‘ilarga bog‘liqlikni kamaytirish va qayta tiklanuvchi 
energiyani rag‘batlantirishga qaratilgan keng qamrovli energetika siyosatining tarkibiy qismi sifatida joriy etdi. 
Boshlang‘ich soliq stavkasi bir tonna CO2 uchun 15,57 AQSh dollarini tashkil etgan bo‘lsa, 2005-yilga kelib 
11,73 dollargacha pasaytirilib, 2023-yilga kelib 26,52 dollargacha oshdi. Daniya o‘z uglerod solig‘idan tushgan 
daromadning bir qismini korxonalarning energiya samaradorligini oshirishga qaratilgan subsidiyalar shaklida 
yashil tashabbuslarga yo‘naltirdi, shuningdek, milliy uglerod solig‘ini Yevropa Ittifoqi Emissiyalar savdosi tizimi 
(EU ETS) bilan moslashtirib, ikki marta soliqqa tortishning oldini oldi. Shu bilan birga, soliq stavkasi oshganiga 
qaramay, uglerod solig‘idan tushgan daromad 2008-yildagi taxminan 724 million dollardan 2023-yilga kelib 
taxminan 441 million dollargacha kamaygan, bu esa fossil yoqilg‘i iste’molining qisqarishi bilan izohlanadi.

Emissiyalar savdosi tizimi tajribasi: Qozog‘iston va Amerika Qo‘shma Shtatlari
Qozog‘iston Osiyoda birinchi bo‘lib milliy emissiyalar savdosi tizimini (KazETS) joriy etgan davlat 

hisoblanadi. Tizim EU ETS tajribasi asosida ishlab chiqilgan bo‘lib, dastlabki bosqichida 166 ta yirik sanoat 
korxonasi qamrab olindi va ular mamlakatdagi yirik issiqxona gazlari emissiyalarining qariyb 55 foizini tashkil 
etdi. 2014–2015-yillar uchun umumiy emissiya limiti 155,4 million tonna CO2 miqdorida belgilandi. Biroq 
Qozog‘iston tajribasi shuni ko‘rsatdiki, ETS joriy etilganiga qaramay, mamlakatda CO2 chiqindilari va energetika 
sektorining emissiya intensivligi kutilganidek kamaymadi, aksincha, o‘sish tendensiyasini namoyon etdi, bu esa 
tizimni qayta ko‘rib chiqish zaruratini yuzaga keltirdi.

Uglerod narxlash mexanizmlarining boshqa mamlakatlardagi cheklangan ijobiy natijalariga qaramay, bu 
tajriba Amerika Qo‘shma Shtatlarida ijobiy qabul qilinmadi: Kongress 2016-yilda uglerod chiqindilariga federal 
soliq joriy etish taklifini rad etdi, chunki bu mamlakat energetikasining 85 % iga ta’sir qilishi va 40 yil ichida 21 
million ish o‘rnining qisqarishiga olib kelishi prognoz qilingan edi. Shunga qaramay, AQShning Shimoliy-Sharqiy 
mintaqasidagi o‘nta shtatini birlashtirgan RGGI (Regional Greenhouse Gas Initiative) dasturi 2009-yildan buyon 
“cap-and-invest” modeli asosida muvaffaqiyatli amal qilmoqda: dastur mavjudligining butun davrida (2009–
2020 yy.) CO2 chiqindilari 46 foizga kamaydi, auksion tushumlari 3,8 milliard dollarni, sof iqtisodiy foyda esa 5,7 
milliard dollarni tashkil etdi, bunda tushumning 41 foizi energiya samaradorligi dasturlariga yo‘naltirildi.

Transport vositalarini soliqqa tortish tajribasi
Yevropa Ittifoqida transport sektori umumiy CO2 chiqindisining 27 % ini, shundan yengil avtomobillar 41 

% ini tashkil etadi [4]. Meireles, Robaina va Magueta (2021) 11 ta O‘rtayer dengizi davlati misolida 2008–2018-
yillar panel ma’lumotlari asosida FMOLS, DOLS va ARDL usullaridan foydalanib o‘tkazgan tadqiqotga ko‘ra, 
ro‘yxatga olish solig‘i va yillik transport solig‘i ikkalasi ham yangi avtomobillarga bo‘lgan talabga hamda transport 
CO2 miqdoriga statistik ahamiyatli salbiy ta’sir ko‘rsatgan [3]. Shu bilan birga, yillik transport solig‘ining ta’siri 
barcha uchala usulda izchil tasdiqlangan, ro‘yxatga olish solig‘ining uzoq muddatli ta’siri esa usulga qarab farq 
qilgan — buning sababi sifatida iste’molchilarning bir martalik xarid narxiga nisbatan yillik to‘lovlarga kamroq 
e’tibor berishi ko‘rsatiladi [5]. Niderlandiyada 2008–2013-yillarda joriy etilgan CO2 asosidagi soliq va imtiyozlar 
natijasida yangi avtomobillar CO2 chiqindisi 11 % ga kamaygan va mamlakat Yevropada eng past chiqindili 
davlat reytingida 12-o‘rindan 1-o‘ringa ko‘tarilgan, biroq bu kamayishning uchdan bir qismi 2008–2009-yillardagi 
iqtisodiy inqiroz kabi tashqi omillar hisobiga to‘g‘ri kelgan [6].

Rivojlanayotgan davlatlar tajribasi ancha boshqacha manzarani namoyon etadi. Bansal va Dua (2022) 
Xitoy va Hindiston misolida o‘tkazgan tadqiqotiga ko‘ra, ikkala mamlakatda ham yoqilg‘i narxiga nisbatan talab 
elastikligi juda past (qisqa muddatli elastiklik Hindistonda –0,18, Xitoyda –0,28), bundan tashqari, kutilgan 
yoqilg‘i tejalishining 17–19 % i “qaytish effekti” orqali yo‘qqa chiqqan [7]. Shu asosda mualliflar past narx 
elastikligi sharoitida faqat narxga asoslangan fiskal vositalarning yetarli emasligini, ularni yoqilg‘i samaradorligi 
standartlari kabi ta’minot tarafidagi majburiy choralar bilan birga qo‘llash zarurligini asoslaydi [8].

Plastik paket va poligon soliqlari tajribasi
Convery, McDonnell va Ferreira (2007) tadqiqotiga ko‘ra, Irlandiyada 2002-yilda joriy etilgan har bir plastik 

paket uchun 0,15 yevrolik yig‘im natijasida paketlar iste’moli 90–94 % ga kamaygan, yig‘imni ma’muriy qo‘llash 
xarajati esa daromadning atigi 3 % ini tashkil etgan [9]. Bunga qarama-qarshi o‘laroq, Dikgang, Leiman va 
Visser (2012) Janubiy Afrika tajribasini o‘rgangan tadqiqotida shuni ko‘rsatganki, xuddi shunday yig‘im joriy 
etilgandan so‘ng ishlab chiqaruvchilar bosimi ostida uning miqdori bosqichma-bosqich pasaytirilib, umumiy 
kamayish atigi 44 % da to‘xtab qolgan hamda soliq regressiv xarakterga ega bo‘lib chiqqan [10].

Poligon soliqlari borasida Matheson (2019) xalqaro tajriba tahlilida chiqindi bo‘yicha fiskal instrumentlar 
faqat institutsional islohotlar bilan uyg‘unlashganda samara berishini ko‘rsatadi [11]. Jofre-Monseny va Sorribas-
Navarro (2024) Ispaniyaning Kataloniya mintaqasi misolida poligon solig‘ining 2017–2020-yillarda oshirilishi 
natijasida “eshikma-eshik” chiqindi yig‘ish tizimini joriy etmagan munitsipalitetlarda poligonga tashlanadigan 
chiqindi 12 % ga qo‘shimcha kamayganini aniqlagan, biroq bu natijaning asosiy sababi soliqning o‘zi emas, 
balki uning ta’sirida yig‘ish tizimining o‘zgarishi ekanligini ta’kidlaydi [12]. Buning aksincha, Martin va Scott 
(2003) Buyuk Britaniya tajribasida poligon solig‘ining munitsipal soliq tarkibiga qat’iy stavka bilan kiritilgani 
sababli uy xo‘jaliklari xatti-harakatiga deyarli ta’sir ko‘rsatmaganini isbotlaydi [13].

O‘tkazilgan tahlil natijalari shuni ko‘rsatadiki, yashil fiskal instrumentlarning samaradorligi ularning turiga 
emas, balki uchta omilga bog‘liq: birinchidan, soliq daromadlarini qayta yo‘naltirish dizayniga (Shvetsiya 
va Finlyandiya taqqoslamasi buni yaqqol ko‘rsatadi); ikkinchidan, institutsional tayyorgarlik darajasiga 
(Qozog‘istonning KazETS tajribasi va rivojlanayotgan davlatlarda narx elastikligining pastligi buni tasdiqlaydi); 
uchinchidan, fiskal signalning to‘g‘ridan-to‘g‘ri iste’molchi xatti-harakatiga bog‘lanish darajasiga (Ispaniya va 
Buyuk Britaniya poligon soliqlari taqqoslamasi, Irlandiya va Janubiy Afrika plastik paket soliqlari taqqoslamasi 
buni isbotlaydi). Bu xulosalar O‘zbekiston uchun amaliy ahamiyatga ega: yashil fiskal instrumentlarni joriy 
etishda nafaqat soliq stavkasini belgilash, balki undan tushgan daromadni yashil investitsiyalarga maqsadli 
yo‘naltirish va soliqni iste’molchiga to‘g‘ridan-to‘g‘ri yetkazish mexanizmlarini ishlab chiqish zarur.

X U L O S A  V A  T A K L I F L A R
O‘tkazilgan tahlil shuni ko‘rsatadiki, yashil fiskal siyosatning xalqaro tajribasini yagona andoza asosida 

baholab bo‘lmaydi. Rivojlangan davlatlar tajribasi uzoq muddatli strategiya, mustahkam institutsional asos 
va soliq daromadlarini yashil texnologiyalarga qayta yo‘naltirish orqali iqtisodiy o‘sish bilan emissiyalarni bir-
biridan ajratishga erishgan bo‘lsa, rivojlanayotgan davlatlar hali shakllanish bosqichida bo‘lib, institutsional 
va moliyaviy resurslar cheklanganligi sababli asosan subsidiyalar va sinov loyihalariga tayanmoqda. Bir xil 
instrumentning turli mamlakatlarda farqli natija berishi shuni tasdiqlaydiki, instrumentning o‘zi emas, balki soliq 
daromadlarini qayta yo‘naltirish dizayni, institutsional tayyorgarlik va siyosiy izchillik hal qiluvchi omil hisoblanadi. 
Xuddi shu qonuniyat transport, plastik paket va poligon soliqlari kabi tor toifadagi ekologik soliqlar tahlilida 
ham tasdiqlanadi. Shu asosda ekologik soliqlar energiya, transport, ifloslanish va resurs soliqlaridan iborat 
to‘rt toifaga tizimlashtirilib, O‘zbekistonda yashil fiskal siyosat mexanizmlarini takomillashtirish uchun quyidagi 
yo‘nalishlar taklif etiladi: ekologik soliq stavkalarini bosqichma-bosqich va oldindan bashorat qilinadigan tarzda 
oshirish; soliq daromadlarining muayyan qismini yashil texnologiyalar va qayta tiklanuvchi energiyaga maqsadli 
yo‘naltirish; hamda soliq yukini iste’molchi xatti-harakatiga to‘g‘ridan-to‘g‘ri bog‘lovchi fiskal mexanizmlarni joriy 
etish.

